
Uttale til oppstart av kommunedelplan for naturmangfald i Austrheim 

Vi viser til brev frå kommunen datert 05.04.22, som gjeld oppstart av kommunedelplan for 
naturmangfald i Austrheim kommune.  
 
Statsforvaltaren er svært positiv til at Austrheim utarbeider ein kommunedelplan for naturmangfald. 
Dette vil mellom anna bidra til å setje naturmangfald på dagsorden og det vil kunne bli eit viktig 
verktøy for kommunen i arbeidet med arealforvaltninga. Å ha særskild merksemd på korleis 
arealendringar påverkar lokalt naturmangfald er svært relevant fordi arealinngrep er dokumentert å 
vere det største trugsmålet mot biologisk mangfald både globalt og lokalt i Vestland. Tap av biologisk 
mangfald og bit-for-bit nedbygging er også der Noreg scorar dårleg i internasjonal samanheng når 
det kjem til måloppnåing av FNs berekraftmål innan 2030.  
 
Planprogram 
Det er ikkje utarbeidd eit planprogram saman med oppstart av kommunedelplanen. Vi viser til plan- 
og bygningslova (pbl) § 1-4, der det mellom anna står at alle kommuneplanar skal ha eit 
planprogram som grunnlag for planarbeidet. Ein kommunedelplan for naturmangfald er å rekne 
som ein kommuneplan og må difor har eit planprogram. 
 
Etter plan- og bygningslova § 4-1 skal planprogrammet innehalde følgjande: 
 
«Planprogrammet skal gjøre rede for formålet med planarbeidet, planprosessen med frister og deltakere, 
opplegget for medvirkning, spesielt i forhold til grupper som antas å bli særlig berørt, hvilke alternativer 
som vil bli vurdert og behovet for utredninger. Forslag til planprogram sendes på høring og legges ut til 
offentlig ettersyn normalt samtidig med varsling av planoppstart. Planprogrammet fastsettes ordinært av 
planmyndigheten» 
 
Overordna 
Mangel på planprogram gjer at oppstartsmeldinga vert lite oversiktleg og vanskeleg å gje ei god og 
konkret tilbakemelding på. Når det er sagt så meiner vi at kommunen har eit bra mål for planen og 
det er bra at det vert vist til kva spesielle utfordringar kommunen har med å ivareta 
naturmangfaldet. Vi meiner også at kommunen treffer bra på kva som er utfordringane i 

kommunen, særleg med tanke på ivaretaking av kystlynghei og naturbeitemark, og bekymring for 
spreiing av svartelista artar som sitkagran. Det er positivt at kommunen særleg trekkjer fram 
naturmangfald i sjø, som eit viktig tema. 
 
Medverknad og kunnskapsinnhenting 
Det er lite informasjon om medverknad for planarbeidet. Vi viser til at kommunen har eit særleg 
ansvar for å sikre aktiv medverknad frå grupper som krev spesiell tilrettelegging, som barn og unge. 
Grupper og interesser som ikkje er i stand til å delta direkte, skal sikrast gode moglegheiter for 
medverknad på anna måte jf pbl. § 5-1. 
 
Det er bra at kommunen har satt opp ei ressursgruppe som kan verte invitert inn når fagområda 
deira er tema og etter behov. Vi er også positiv til at det skal gjennomførast intervju-undersøking, 
synfaringar og artsregistreringar i arbeidet med planen.  
 
Vi vil vise til at Austrheim har ein verdifull skjergard i ytre del av kommunen. I desse områda kan 
både areala på land/ strandsona og i sjø vere viktig for naturmangfald i kommunen.  
 
Det er også registrert hubro i kommunen, og planarbeidet kan vere ein anledning til å få kartlagt 
denne nærmare. Kommunen må då vere oppmerksam på at denne arten er unntatt offentlegheit, og 
dette må ivaretakast i planprosessen. 
 
Nasjonale og regionale føringar 
Statsforvaltaren saknar ei oversikt over nasjonale og regionale føringar for planarbeidet. Dette kan 
vere nyttig å vise til kva rammer planen skal halde seg innafor, slik som til dømes aktuelle lovar og 
regelverk, statlege planretningsliner og regionale planar. Aktuelle lover er naturmangfaldlova, 
vassressurslova og lakse- og innlandsfisklova og viltlova. Aktuelle retningsliner er til dømes Statlege 
planretningsliner for klima- og energiplanlegging og klimatilpassing. Denne inneheld mellom anna 
viktige føringar om kartlegging av økosystem og arealbruk med betydning for klimatilpassing. Der 
nemnast spesielt at det er viktig å ivareta våtmarker, myrer, elvebreidder og skog som kan dempe 
effektane av klimaendringar i arealplanlegginga. Dette er også areal som er viktige for 
naturmangfald.  
 
Arealrekneskap 
Eit kapittel om arealrekneskap for natur, og ei kopling av dette opp mot kommuneplanen vil også 
vere nyttig. Arealrekneskap er eit reiskap kommunen kan bruke for å halde oversikt over 
naturverdiane sine, gjerne med ei målsetting om netto null tap av viktige verdiar. SABIMA, 
paraplyorganisasjonen for dei biologiske organisasjonane i Noreg, har lenge fronta bruken av 
arealrekneskap og omgrepet arealnøytralitet. Ein finn meir informasjon om dette tema på deira 
nettsider. 
 
Kart 
Utarbeiding av gode kart vil verte ein viktig del av arbeidet med kommunedelplanen. Her skal 
nasjonale, regionale og lokale naturmangfaldverdiar synleggjerast. Ikkje minst vil det vere viktig å 
vise samanhengane og forbindingane mellom desse områda, og ha ein landskapsøkologisk 
tilnærming i planarbeidet. Dette er viktig for å fange opp funksjonsområder for artar, som kanskje 
ikkje består av verdifull natur i seg sjølv, men som er heilt avgjerande for å kunne ta vare på enkelte 
artar. Utveksling av genetisk materiale og elles høveleg store område til næringssøk og reproduksjon 
er viktig.  
 
Kommunen bør også i løpet av planprosessen definere kva status karta skal ha framover. Skal dei 

vere reine temakart, eller skal dei ha prioritet i videre planlegging, til dømes inn mot arealdelen til 
kommuneplanen for meir langsiktig sikring av verdiar og funksjonar? Døme på vidareføring til 
arealdelen i kommuneplanen er bruk av høvelege arealføremål eller omsynssonar med tilhøyrande 
føresegn. 
 
Samanhengande areal 
Kommunen bør sjå på moglegheit for å ta vare på store og samanhengande grøne og blå 
naturområde. Å sikre store nok leveområde for artar er avgjerande for om ein skal klare å sikre 
desse i framtida. I nokre fall vil og mindre areal, til dømes strender og kantvegetasjon langs vassdrag 
kunne utgjere særleg viktige areal å ta vare på.  
 
Ein slik grøn infrastruktur er grunnleggjande å få kartfesta saman med dei einskilde 
registreringane som allereie finst i kommunen. Norsk institutt for naturforsking (NINA) har utvikla 
ein modell for kartfesting av grøn infrastruktur på kommune-nivå, og som kunne vore interessant 
for å kommunen å sjå nærare på: https://brage.nina.no/nina-xmlui/handle/11250/2598222. Nordre 
Follo kommune, som også er i prosess med utarbeiding av kommunedelplan for naturmangfald, har 
erfaring med bruk av denne modellen i ein slik samanheng. 
 
Framande artar 
Vi ser det som positivt at kommunen vil sjå på problem med svartelista artar. Ein oversikt over 
framande artar og ureining kan vere avgjerande viktig, for om det er mogeleg å ta vare på stadeige 
naturmangfald, eller om ein må gjere særlege grep.  
 
Ressursbruk  
Eit godt utarbeidd oversyn over naturmangfald vil i vesentleg grad kunne styrkje avgjerslegrunnlaget 
for arealdelen, og leggje grunnlaget for færre arealkonfliktar og ei meir føreseieleg arealforvalting. 
God varetaking av naturmangfaldet handlar om god og forsvarleg ressursbruk. Ein av hovudmåla 
med planarbeidet er å få oversikt over naturmangfaldet i kommunen. Det bør òg vere eit mål å sikre 
forståing av kommunen sine motstridande planoppgåver for folk flest, og kvifor verdifullt 
naturmangfald og livskraftig natur er viktig å sikre i eit langsiktig perspektiv. Kjennskap til 
arealverdiar kan forklare kvifor saker, som tilsynelatande kan synast like ut frå tiltak, kan vere svært 
ulike ut frå lokalisering og konsekvensar for samfunn og miljø, mellom anna for naturmangfald.  
 
Di enklare det er å etterprøve avgjersleprosessar, di lettare er det å drive ein føreseielege 
arealpolitikk og di meir forståeleg vert avgjersler for innbyggjarane. Naturmangfald skal varetakast 
ut frå plan- og bygningslova § 1-1 – der konsekvensar for miljø og ei berekraftig utvikling er viktige 
føremål med lova. I tillegg gjeld naturmangfaldslova uavhengig av plan- og bygningslova. Det er elles 
krav til varetaking av naturmangfald i fleire lover som er avgjerande for ressursbruk i Austrheim 
kommune, mellom anna krav til berekraftig utvikling/å ta omsyn til framtidige generasjonar sine 
behov.     
 
Oppsummering  
Kommunen peikar på mange viktige tema i oppstartsmeldinga. Vi meiner kommunen må utarbeide 
eit planprogram og sende dette på høyring og offentleg ettersyn jf. pbl. § 4-1. 
 
Vi ønsker gjerne å støtte kommunen med vår kompetanse og i lys av vårt ansvar for medverknad i 
planlegginga i dette viktige arbeidet gjennom aktiv deltaking i prosessen dersom dette er ønska, og i 
den grad våre ressursar strekkjer til. 
 

https://brage.nina.no/nina-xmlui/handle/11250/2598222

Avslutningsvis viser vi til den nye rettleiaren til Miljødirektoratet for utarbeiding av kommunedelplan 
for naturmangfald for generelle tips og råd: https://www.miljodirektoratet.no/myndigheter/arter-og-
naturtyper/kommunedelplaner-for-naturmangfold/ 
 
Lukke til med planarbeidet! 
 
 
 
Med helsing 
 
Nils Erling Yndesdal 
avdelingsdirektør 

  
 
Egil Hauge 
seksjonsleiar 

